
'Dakienari' erakustea ere... 

BIOMEKANIKA. Euskaltel-Euskadi Juan Garcia adituarekin hasi da lanean; hark txirrindulariak bere errendimendua %10 hobe dezakeela dio.

 a. urbistondo 

Zazpi txirrindulari berri, zuzendari tekniko berria, aurkezpen ekitaldia egiteko kokagune berria... berrikuntza asko, aurten, Euskaltel-Euskadi taldean. Oharkabean geratu da txirrindularitza profesionalean nahiko ezkutuan dagoen alor batean taldeak egin duen berrikuntza: biomekanikaren alorra. 

Igor Gonzalez de Galdeano zuzendari teknikoa Soin Heziketa ikasten ari da Gasteizen, eta klasean, biomekanikan adituren bat ezagutzen ote zuen galdetu zion irakasleren bati. Juan Garciaren izena eman zion. Biomekanikan doktorea da Garcia eta irakasle jardunean ari da Leongo unibertsitateko Soin Heziketa lizentziaturan (Espainia). Galdeanoren deia jaso zuen Garciak eta egun gutxitan hasi zen lanean Euskaltel-Euskadi taldearekin.Biomekanika. Eta zer da hori? Ezjakitunaren galdera, telefonoaren alde batetik. Erantzuna, honatx: «Biomekanikak hiru atal lantzen ditu. Pedalkada moduaren azterketa da lehena, hankek pedalei eragiteko mugimendua simetrikoa den, dismetriarik balego, hori konpontzeko. Bigarrenak aerodinamika bera lantzen du eta erlojupekoetan espezialistak direnekin lantzen da. Hirugarren atalak materiala du ardatz. Zein gurpil erabili, zein bizikleta eta beste».Garciak dioenez, biomekanika aditu gutxi dago Espainian. Bestelakoa da egoera AEBetan, Ingalaterran, Australian edo Holandan, eta Garcia berak herrialde horietako teknikak ikasi ditu, bere kontura. Bere jardunaren xehetasunak eskatu dizkiogu: «Nik aurrena azterketa egin eta baloratu egiten dut, ez aldaketak agindu. Hori azkena. Belaunak, orkatilak eta aldaken mugimenduak aztertzen ditut, angeluak-eta aztertu, eta emaitzak jakinarazi txirrindulariari».Era askotakoak izan daitezke emaitzak: «Batzuek jarlekua altuegi dute. Besteek heldulekua. Orkatilekin edo belaunekin behar adina indar egiten ez dutenak ere badaude». Behin diagnosia eginda, horren berri ematen dio txirrindulariari Juan Garciak eta errendimendua hobetzeko aholkuak eman, gabeziak baleude: «Erabakia, dena den, txirrindulariak hartzen du. Guk aholkuak eta ebaluazio proba gehiago agintzen ditugu, jarraipen zehatza». 

«Txirrindulariek gogo onez hartzen dituzte aholkuak» 

Txirrindulariek gogo onez hartzen dituzte Garciaren esanak, «bizikleta gainean daramaten jarrerak edo pedalkada moduak arduratzen dituen seinale», Garciaren ahotan. Bizikleta gainean urteak daramatzaten txirrindulariei bizikleta gaineko bizioak, ohitura txarrak kentzea erraza ez dela izango-eta, hona erantzuna: «Beno, nik nire aholkulari funtzioa nabarmentzen dut. Ez naizela aldaketak inposatu nahi dituen norbait. Aholkatu eta haiek aholku horien onura ikus dezaten. 'Ez zara gaizki ibiltzen, baina aldaketa batzuekin zure errendimendua hobetu dezakezu'. Tankerako esaldiak esaten dizkiet, eta jakina, haiek, hobetzeko bada, entzuteko borondatea dute». 

Bera bezala, txirrindulariek ere autodidaktak omen dira biomekanikan: «Interesa dute, euren lanbidea delako, eta jakintza ere bai. Kontua da dituzten sentsazioen arabera egiten dituztela aldaketak, plantila berezia jarri oinean, adibidez, eta hori ez da ona, zehatza, aldaketa batek bestelako arazoak ekar ditzakeelako».Gainera, beti iristen omen da uneren bat, non arazoa serioa bilakatzen den. Orduan jotzen omen dute espezialista batengana, «erabaki hori arazoa sortu baino lehenago hartu beharko litzatekeenean». Italiara jotzen dute txirrindulari gehienek, han biomekanikan aurreratuak daudelakoan, «baina ni ez nago ados iritzi horrekin», dio Garciak. Egun, jarrera ia perfektua zein den adierazten duten makinak omen daude, «eta azterketa sakona makina horiekin egitea da bidea».Garcia Benidormen egon zen, Euskaltel-Euskadi taldeak egin zuen kontzentrazioan, eta zenbait txirrindulariri azterketa sakonak egin zizkien. Txirrindulari profesionalak bizikleta gainean ondo ibiltzen diren galdetu diogu: «Beno, han bost karrerista aztertu genituen eta hiruk jarrera txarra zuten. Handik bueltan beste biri ere egin diet azterketa, eta lau ondo eta hiru gaizki da balantzea. Ez da txarra». Gazteenekin eta espezialistak direnekin hasi da bete-betean, «gazteenek dutelako hobetzeko tarte handiena, eta espezialistek premia handiena». 

Eskarmentua Kelme taldean, Boterorekin 

Biomekanikak txirrindulari profesional baten jardunean hobekuntza handia ekar dezake: «Ez da datu zehatza, baina %10 inguru hobetu daiteke. Normalena %5 hobetzea litzateke, txirrindulariaren jarrera behartzea prozesu luzea eta zaila delako». 

Galdeanoren deiak ustekabean hartu zuen Garcia. Ez zuen espero txirrindularitza profesionalean jarduteko aukerarik edukiko zuenik, berriro. 2001. urtean Kelme taldearekin aritu zen, eta 2002. urtean, Botero kolonbiarrak hiru erlojupeko irabazi zituen (Dauphine-Liberekoa, Tourrekoa eta Erlojupekoko Munduko Txapelketa).Garciak garbi uzten du biomekanikak ez duela txapeldun handia dena kamusten. David Millarren adibidea jartzen du. 2003. urtean, erlojupekoko Munduko Txapelketa irabazi zuen, Hamiltonen (Kanada), Garciaren begietara nabari-nabaria zenean bizikleta gainean tenteegi zihoala. Bukatu aurretik, sententzia: «Aerodinamika onak ez du miraririk egiten. Aerodinamika ona eduki gabe irabaz daiteke, baina aerodinamika onak asko laguntzen du». 

